
Annotatsiya. Infratuzilmaning raqamlashuvi — maʼlumotlar markazlari, keng polosali tarmoqlar, 
energiya saqlash tizimlari va sunʼiy intellekt hisoblash quvvatlari — davlat-xususiy sheriklikning 
(DXSH) vazifasi va uni loyihalash talablarini oʻzgartirmoqda. Hujjatlar va qiyosiy-institutsional tahlil 
hamda tavsifiy statistikaga (Jahon banki PPI 2023–2024, Global Infrastructure Hub, Buyuk Britaniya 
PFI/PF2, EPEC keng polosali tarmoq keyslari, Oʻzbekiston DXSH reyestrining 2026-yil I chorak 
maʼlumotlari) tayanib quyidagilar koʻrsatildi: 2024-yilda past va oʻrta daromadli mamlakatlarda 
infratuzilmaga xususiy sektor ishtiroki 15,6 foizga oshib, 100,7 mlrd AQSH dollariga yetdi; 
Oʻzbekistonda 2026-yil I chorakda imzolangan 547,2 mln dollarlik yangi DXSH bitimlarining 89,7 foizi 
energetika va transportga toʻgʻri keladi; monitoring qilingan 193 ta loyihaning 85 tasida xususiy 
sherik faoliyat yuritmaydi yoki tugatilgan. Raqamli davr DXSHning uch qatlamli modeli va beshta 
loyihalash tamoyili taklif etiladi. 
Kalit so‘zlar: Davlat-xususiy sheriklik (DXSH), Raqamli transformatsiya, Innovatsiya, Raqamli 
infratuzilma, Maʼlumotlar markazlari, Xarajat va samaradorlik nisbati (VfM), Xatarlarni taqsimlash, 
Texnologik yangilanish, DXSH raqamli platformasi, Oʻzbekiston. 
 
Аннотация. Цифровизация инфраструктуры — центры обработки данных, широкополосные 
сети, накопители энергии и вычислительные мощности для искусственного интеллекта — 
меняет назначение государственно-частного партнерства (ГЧП) и требования к его 
проектированию. На основе документального и сравнительно-институционального анализа и 
описательной статистики (PPI Всемирного банка за 2023–2024 гг., Global Infrastructure Hub, 
британские PFI/PF2, кейсы EPEC по широкополосным сетям, реестр ГЧП Узбекистана за I 
квартал 2026 г.) показано, что частное участие в инфраструктуре в странах с низким и средним 
доходом выросло в 2024 г. на 15,6% до 100,7 млрд долл. США; что 89,7% из 547,2 млн долл. 
новых соглашений ГЧП, подписанных в Узбекистане в I квартале 2026 г., приходится на 
энергетику и транспорт; что у 85 из 193 проверенных проектов частные партнеры не 
действуют либо ликвидированы. Предложены трехуровневая модель ГЧП цифровой эпохи и 
пять принципов проектирования. 
Ключевые слова: Государственно-частное партнерство (ГЧП), цифровая трансформация, 
инновации, цифровая инфраструктура, центры обработки данных, соотношение цены и 
качества (VfM), распределение рисков, технологическое обновление, цифровая платформа 
ГЧП, Узбекистан. 
 
Abstract. The digitalisation of infrastructure — data centres, broadband networks, energy storage and 
artificial-intelligence computing — is changing what public-private partnership (PPP) is for and how 
it must be designed. Using document and comparative-institutional analysis and descriptive statistics 
(World Bank PPI 2023–2024, Global Infrastructure Hub, UK PFI/PF2, EPEC broadband cases, 
Uzbekistan's PPP registry for Q1 2026), the paper shows that private participation in infrastructure 
in low- and middle-income countries rose by 15.6% to USD 100.7 billion in 2024; that 89.7% of the 
USD 547.2 million of new PPP agreements signed in Uzbekistan in Q1 2026 fall on energy and 
transport; and that 85 of 193 monitored projects had inactive or liquidated private partners. A three-
layer model of digital-era PPP and five design principles are proposed. 
Keywords: Public-Private Partnership (PPP), Digital Transformation, Innovation, Digital 
Infrastructure, Data Centres, Value-for-Money, Risk Allocation, Technology Refresh, PPP Digital 
Platform, Uzbekistan. 

KIRISH 
Zamonaviy iqtisodiy oʻsish infratuzilma sifatiga, infratuzilmaning oʻzi esa 

tobora koʻproq texnologiyaga bogʻliq boʻlib bormoqda. Global Infrastructure Hub 
prognoziga koʻra, 2040-yilgacha dunyo boʻyicha infratuzilmaga taxminan  
94 trillion AQSH dollari investitsiya zarur, joriy tendensiyalar saqlanganda esa 
taxminan 79 trillion dollar jalb etilishi kutilmoqda; oradagi “infratuzilma tirqishi” 
15 trillion dollarga yaqin (Global Infrastructure Hub, 2024). Davlat byudjetlari bu 
tirqishni yolgʻiz yopa olmaydi, shu sababli xususiy kapital, boshqaruv 
kompetensiyasi va texnologiyani jalb etuvchi DXSH mexanizmlari siyosat kun 
tartibida mustahkam oʻrin egalladi. 

Ayni paytda infratuzilmaning tarkibi ham oʻzgarmoqda. Anʼanaviy yoʻl, 
koʻprik va kommunal tarmoqlar bilan bir qatorda maʼlumotlar markazlari, optik 
tolali tarmoqlar, energiya saqlash tizimlari va sunʼiy intellekt (SI) uchun hisoblash 
quvvatlari strategik aktivga aylandi. Jahon bankining PPI maʼlumotlar bazasiga 
koʻra, 2024-yilda past va oʻrta daromadli mamlakatlarda infratuzilmaga xususiy 
sektor ishtirokidagi investitsiyalar 100,7 mlrd dollarga yetib, 2023-yildagi  
87,1 mlrd dollardan 16 foizga oshgan; shu jumladan maʼlumotlar markazlari  
18 ta loyiha doirasida 9,2 mlrd dollar jalb etgan, bu 2023-yil darajasidan taxminan 
uch barobar koʻp (World Bank, 2025). Demak, texnologiya DXSHning faqat 
“quroli” emas, balki uning obyekti ham boʻlib qoldi. 

Oʻzbekistonda DXSH huquqiy asosi 2019-yilda “Davlat-xususiy sheriklik 
toʻgʻrisida”gi Qonun (OʻRQ-537) bilan yaratilgan; 2024-yil 30-avgustdagi  
PQ-308-son qaror bilan 2024–2030-yillarda DXSHni rivojlantirish chora-
tadbirlari belgilandi, Vazirlar Mahkamasining 2024-yil 30-oktabrdagi 720-son 
qarori esa loyihalarni amalga oshirish va moliyalashtirish tartibini belgiladi. Shu 
bilan birga “Raqamli Oʻzbekiston – 2030” strategiyasi doirasida sunʼiy intellektni 
2030-yilgacha rivojlantirish strategiyasi (2024-yil 14-oktabrdagi PQ-358-son 
qaror) qabul qilindi. Biroq DXSH nazariyasi va amaliyotida “texnologik davrda 
DXSHning mohiyati nimada oʻzgaradi?” degan savol tizimli yoritilmagan. 

 
ADABIYOTLAR TAHLILI 
DXSHning iqtisodiy tabiatini tushuntirishda quyidagi toʻrt konsepsiya xizmat 

qiladi: 
Tranzaksion xarajatlar iqtisodiyoti: O.Uilyamsonga koʻra, uzoq muddatli va 

aktivga xos shartnomalarda opportunistik xatti-harakat xavfi yuqori boʻladi; 
shartnoma strukturasi shu xavfni kamaytirishi kerak. Texnologiya tez eskiradigan 
sohada bu xavf yanada kuchayadi. 

Nomukammal shartnomalar nazariyasi: O.Xart (Hart, 2003) quruvchi va 
operatorning birlashtirilishi (bundling) sifat va innovatsiyaga undovchi kuchni 
oshirishi, lekin sifatni oldindan toʻliq belgilash imkoni boʻlmaganda xizmat sifatini 
“yashirin pasaytirish” xavfini ham yaratishini koʻrsatgan. Raqamli xizmatlarda 
sifat koʻrsatkichlari doimiy oʻzgargani sababli bu nazariya ayniqsa dolzarb. Deb 
hisoblagan. 



AGROBIZNES, FAN VA TEXNOLOGIYALAR 
ilmiy-amaliy elektron jurnali  

 

2026-yil, oktabr. 
№10-son. 
ISSN: 3060-5245 

624 

Agentlik nazariyasi va xatarlarni taqsimlash: Davlat (prinsipal) va xususiy 
sherik (agent) oʻrtasidagi axborot asimmetriyasi xatarlarni “ularni eng arzon 
boshqara oladigan tomonga” yuklash tamoyili bilan yumshatiladi (Grimsey & 
Lewis, 2002; Engel, Fischer & Galetovic, 2014). 

Innovatsion ekotizim va “uch spiral” konsepsiyasi: Etzkowitz va Leydesdorff 
(2000) universitet–sanoat–davlat hamkorligini innovatsiyaning asosiy manbai 
deb hisoblaydi; M.Mazzukato (Mazzucato, 2013) esa davlatni innovatsiyalarda 
nafaqat tartibga soluvchi, balki tavakkalchilikni zimmasiga oluvchi “tadbirkor” 
sifatida talqin qiladi. Bu qarashlar DXSHni infratuzilma qurilishidan innovatsion 
hamkorlik sari kengaytirish uchun asos boʻladi. 

DXSHning xalqaro samaradorligi X.Xodj va K.Grev (Hodge & Greve, 2007) 
hamda J.Roerix va boshqalar (Roehrich et al., 2014) tomonidan tizimli 
sharhlangan; ularning xulosasiga koʻra, DXSHning ustunliklari haqidagi ϐikrlar 
koʻpincha empirik dalillardan kuchliroq, natijalar esa kontekstga bogʻliq. Shu bois 
texnologik oʻzgarishlar davrida DXSH xususiyatlarini yangi empirik maʼlumotlar 
bilan qayta baholash zarur. 

 
METODOLOGIYA 
Tadqiqot dizayni — sifat va miqdoriy elementlarni birlashtirgan aralash 

qiyosiy-institutsional tahlil. Maʼlumot manbalari toʻrt guruhga boʻlindi: (1) jahon 
statistikasi — Jahon bankining PPI 2024 yillik hisoboti (past va oʻrta daromadli 
mamlakatlar, 2023–2024) va Global Infrastructure Hub prognozi; (2) xalqaro 
institutsional hisobotlar — Buyuk Britaniya hukumatining PFI/PF2 loyihalari 
maʼlumotlari (2018-yil 31-mart holatiga) va Yevropa DXSH ekspertiza markazi 
(EPEC) keng polosali tarmoqlar boʻyicha keys-tadqiqotlari; (3) milliy huquqiy 
hujjatlar — OʻRQ-537, PQ-308, VMQ-720, PQ-358, PQ-226; (4) Oʻzbekiston 
Iqtisodiyot va moliya vazirligining 2026-yil I chorak DXSH faoliyati boʻyicha 
rasmiy maʼlumotlari hamda ommaviy axborot manbalari (maʼlumotlar 
markazlari). 

Tahlil usullari: hujjatlar kontent-tahlili; qiyosiy-institutsional tahlil; tavsifiy 
statistika (oʻsish sur'ati, tarkibiy ulush, loyihaning oʻrtacha hajmi — muallif 
tomonidan manba raqamlari asosida hisoblangan); konseptual modellashtirish. 
Hisob-kitoblarda manbalardagi raqamlar oʻzgartirilmadi, yaxlitlash natijasida  
0,1 birlik darajasidagi farqlar mumkin (masalan, PPI hisobotida 2023-yil umumiy 
hajmi turli boʻlimlarda 87,1 va 87,2 mlrd dollar deb berilgan; bu yerda  
87,1 olindi). 

Birinchidan, PPI bazasi faqat past va oʻrta daromadli mamlakatlarni 
qamraydi, “AKT” toifasi esa maʼlumotlar markazlarini toʻliq qamramasligi 
mumkin. Ikkinchidan, Oʻzbekiston reyestrida 2026-yil I chorakda imzolangan  
59 ta loyihadan 55 tasining tarmoq kesimidagi soni maʼlum, qolgan 4 tasi 
manbada tarmoqlarga ajratilmagan. Uchinchidan, tadqiqot sababiy xulosa emas, 
balki tavsifiy va konseptual xarakterga ega. 

TAHLIL VA NATIJALAR 
1-jadvalda 2023–2024-yillardagi PPI maʼlumotlari tarmoqlar kesimida 

keltirilgan. Jami xususiy ishtirokli investitsiya 15,6 foizga oshgan boʻlsa-da, 
loyihalar soni 324 tadan 315 taga, investitsiya kiritilgan mamlakatlar soni esa  
68 tadan 58 taga kamaygan (World Bank, 2025). Bu bozorda kapital kamroq, 
ammo yirikroq loyihalarga kontsentratsiyalashayotganini bildiradi. 

1-jadval 
Past va oʻrta daromadli mamlakatlarda xususiy ishtirokli infratuzilma 

(PPI) investitsiyalari, 2023–2024 

Tarmoq 2023, 
mlrd $ 

2023, 
loyiha 

2024, 
mlrd $ 

2024, 
loyiha 

Qiymat boʻyicha 
oʻzgarish 

Energetika 63,7 189 67,9 217 +6,6% 

Transport 13,7 46 20,6 38 +50,4% 

AKT (axborot-
kommunikatsiya) 7,8 59 10,5 32 +34,6% 

Suv ta'minoti 1,8 19 1,3 19 −27,8% 

Maishiy chiqindilar 0,1 11 0,3 9 +200,0% 

Jami (jahon banki 
hisobotiga koʻra) 87,1 324 100,7 315 +15,6% 

 

Manba: Jahon banki PPI 2024 yillik hisoboti asosida muallif hisob-kitoblari. 
 
1-jadval va 1-rasm quyidagi qonuniyatlarni koʻrsatadi: 
Energetikaning ustuvorligi: 67,9 mlrd dollar (jami hajmning 67,4 foizi); 

bunda energiya saqlash tizimlari 22 ta loyiha doirasida 12 mlrd dollar jalb etib, 
2023-yilga nisbatan taxminan besh barobar oʻsgan. 

AKTda “kamroq, lekin yirikroq” loyihalar: AKT investitsiyalari 7,8 dan  
10,5 mlrd dollarga (+34,6 %) oshgan, loyihalar soni esa 59 dan 32 taga (−45,8 %) 
tushgan. Natijada loyihaning oʻrtacha hajmi taxminan 132 mln dollardan 328 mln 
dollargacha, ya'ni 2,5 barobar kattalashgan (muallif hisobi). Bu — maʼlumotlar 
markazlari kabi kapital sigʻimi yuqori aktivlarga oʻtishning belgisi. 

Rivojlanish moliya institutlarining roli: har uchinchi loyiha rivojlanish 
moliya institutlari koʻmagiga ega, ularning toʻgʻridan-toʻgʻri kreditlari 6,0 dan  
12,6 mlrd dollarga (taxminan ikki barobar) oshgan. 

Hududiy dinamika: Yevropa va Markaziy Osiyo mintaqasida investitsiyalar 
4,1 dan 7,7 mlrd dollarga (+87,8 %) oʻsgan. 

Manba: Jahon banki PPI 2024 yillik hisoboti asosida muallif tayyorlandi. 
 

1-rasm. Tarmoqlar boʻyicha PPI investitsiyalari,  
2023 va 2024-yillar (mlrd AQSH dollari) 

 
EPEC tahlili keng polosali (yangi avlod) tarmoqlar uchun toʻrtta asosiy DXSH 

arxetipini ajratadi: xususiy loyihalash-qurish-ishlatish (DBO), qoʻshma korxona, 
davlat mablagʻi bilan qurilib xususiy operator tanlanadigan model (GOCO) va 
davlat DBO. Misollar: Buyuk Britaniyada Superfast Cornwall (BT 78,5 mln 
funtgacha, ERDF 53,5 mln funtgacha), Irlandiyada e|net bilan 15 yillik ikkita 
konsessiya (davlat investitsiyasi 170 mln yevro), Fransiyaning Overn 
mintaqasida 24 yillik tarmoq rejasi (taxminan 1,5 mlrd yevro) (EPEC, n.d.). Asosiy 
saboqlar: 

Talab xatari (demand risk): transport loyihalaridan farqli, yangi avlod 
tarmoqlariga talab noaniq; Overnda ilgari xizmatsiz uy xoʻjaliklarining taxminan 
30 foizi tarmoq ishga tushgach bir oy ichida ulangan, Kornuollda esa biznes-reja 
2015-yilgacha 50 foiz ulanish darajasiga tayangan; 

Texnologik eskirish xatari: FTTC texnologiyasi FTTP yoki simsiz yechimlar 
bilan siqib chiqarilishi, mis tarmoqlarning takomillashuvi esa yangi tolali 
tarmoqqa talabni pasaytirishi mumkin; 

Davlat yordami tartibi: davlat yordamini (state aid) kelishish odatda 2–3 yil 
oladi; davlat mablagʻlari xususiy sektor oʻzi kirmaydigan yetarlicha xizmat 
koʻrsatilmagan hududlarga yoʻnaltirilishi lozim; 

Mahalliy ekspertiza: mahalliy hokimiyatlar bozor haqida cheklangan bilimga 
ega boʻlgani uchun texnik ekspertiza zarur. 

Buyuk Britaniya tajribasi uzoq muddatli DXSH majburiyatlarining 
oqibatlarini koʻrsatadi: 2018-yil 31-mart holatiga 704 ta PFI/PF2 loyiha (qurilish 
qiymati 57 mlrd funt) mavjud boʻlib, ular boʻyicha keyingi 30 yilda inϐlyatsiyani 
hisobga olgan holda 188,35 mlrd funt toʻlov prognoz qilingan; 2018-yilgi 

byudjetda esa PF2 yangi davlat loyihalarida qoʻllanilmasligi eʼlon qilindi (HM 
Government, 2019). Manbada tarif, shaffoflik va kapital egaligi haqidagi 
maʼlumotlar yetishmasligi ham tilga olingan. Muallifning tahliliy xulosasi: 
texnologiya tez almashadigan sohalarda 25–30 yillik qatʼiy toʻlov majburiyatlari 
moslashuvchanlikni cheklaydi, shu bois shartnoma muddati va yangilanish 
mexanizmlari qayta koʻrib chiqilishi kerak. 

Oʻzbekistonda 2030-yilgacha DXSH dasturining umumiy qiymati 30 mlrd 
dollardan oshishi, energetika, suv va gaz taqsimlash tarmoqlari boshqaruvi esa 
kelgusi besh yilda xususiy operatorlarga oʻtkazilishi koʻzda tutilgan; energetika, 
suv, transport va AKT sohalarida yillik investitsiya ehtiyoji YaIMning taxminan  
10 foizi (11,5 mlrd dollar) deb baholangan (Gazeta.uz, 2025). Iqtisodiyot va 
moliya vazirligi huzuridagi DXSH loyihalari markazi PQ-308 asosida tashkil 
etilgan (gov.uz, 2026). 2025-yil iyulida 226-son qaror bilan 10 mln dollardan 
yuqori DXSH shartnomalarini bekor qilish Vazirlar Mahkamasi roziligini talab 
qilishi qayd etilgan, 2025-yil 31-oktabrda kuchga kirgan Suv kodeksi esa DXSH 
mexanizmlarini suv munosabatlariga kengaytirgan (Verba Legal, 2025). 

2-jadvalda 2026-yil I chorakda reyestrga kiritilgan 59 ta yangi loyiha (jami 
547,2 mln dollar, oʻrtacha 9,3 mln dollar) tarmoqlar boʻyicha berilgan. 

2-jadval 
Oʻzbekistonda 2026-yil I chorakda imzolangan DXSH loyihalarining 

tarmoq tarkibi 
Tarmoq Loyihalar soni Qiymati, mln $ Ulushi, % 

Energetika — 357,0 65,2% 
Transport — 134,0 24,5% 

Ta'lim 33 24,8 4,5% 
Suv xoʻjaligi 2 22,5 4,1% 

Kommunal xizmatlar — 2,7 0,5% 
Madaniyat 4 2,3 0,4% 

Sport 5 1,6 0,3% 
Sogʻliqni saqlash 3 1,4 0,3% 

Qurilish — 0,6 0,1% 
Agrosanoat 8 0,3 0,1% 

Jami 59 547,2 100,0% 
 
Manba: Oʻzbekiston Iqtisodiyot va moliya vazirligining 2026-yil I chorak DXSH faoliyati boʻyicha maʼlumotlari 
(gov.uz) asosida muallif hisob-kitoblari. “—” — manbada tarmoq kesimida soni berilmagan. 

 
2-jadval asosida quyidagi natijalar aniqlandi: 
Qiymat va soni oʻrtasidagi nomutanosiblik: energetika (357,0 mln $, jami 

qiymatning 65,2 foizi) va transport (134,0 mln $, 24,5 foizi) birgalikda 89,7 foizni 
tashkil etadi. Ta'lim sohasida esa 33 ta loyiha (aniq soni maʼlum boʻlgan 55 ta 
loyihaning 60 foizi) qiymat boʻyicha atigi 4,5 foizni beradi. Demak, ijtimoiy 
sohalar “koʻp, lekin kichik” loyihalar bilan ifodalanadi. 

Yirik loyihalar ta'siri: Samarqand elektr tarmoqlarini xususiy boshqaruvga 
oʻtkazish (357 mln $) va Urganch xalqaro aeroporti (134 mln $) alohida 
qiymatlarga toʻgʻri keladi; bu tarkibning bir nechta bitimga bogʻliqligini 
koʻrsatadi. 

Monitoring natijalari: tekshirilgan 193 ta loyihadan 85 tasida (44,0 foiz) 
xususiy sherik faoliyat yuritmaydi yoki tugatilgan; takliflar Vazirlar Mahkamasiga 
kiritilgan. Bu — DXSH institutsional sifati loyihaning tayyorgarlik va saralash 
bosqichiga bogʻliqligini koʻrsatadi. 

Raqamlashtirilgan boshqaruv: “DXSH loyihalarining elektron platformasi” 
tajriba tarzida sinovdan oʻtkazilgan: platforma orqali 4 ta loyiha konsepsiyasi 
kiritilib, 2 tasi rasman eʼlon qilingan, davlat va xususiy sheriklar 900 ta amaldagi 
loyiha boʻyicha hisobot beradi (gov.uz, 2026). 

Raqamli infratuzilma yoʻnalishida ommaviy maʼlumotlarga koʻra, 2026-yilga 
kelib SI maʼlumotlar markazlariga 6 mlrd dollardan ortiq majburiyatlar eʼlon 
qilingan, rejalashtirilgan umumiy yangi hisoblash quvvati 800 MVt atrofida; 
Saudiya Arabistonining DataVolt kompaniyasi Toshkent IT-parkida 12 MVt  
TAS-1 markazini qurmoqda, loyiha uchun 12 yillik, 150 mln dollargacha regress 
huquqisiz moliyalash 2026-yil 17-iyunda eʼlon qilingan (kreditorlar: EBRD, DEG, 
Proparco, OPEC Fund); “Uztelecom” esa Buxoro va Qoʻqonda Tier III sertifikatli 
ikkita markazni 2026-yil 22-sentabrda ishga tushirgan (Ecosistema Startup, 
2026). Manbada bu loyihalar rasmiy DXSH shartnomasi sifatida tavsiflanmagan, 
shuning uchun ular “davlat infratuzilmasi, xususiy kapital va rivojlanish banklari 
hamkorligi”ga misol sifatida koʻrib chiqiladi. SI strategiyasi 2030-yilgacha  
SI asosidagi dasturiy mahsulot va xizmatlar hajmini 1,5 mlrd dollarga yetkazish, 
10 ta ilmiy laboratoriya ochish va Hukumat SI tayyorgarligi indeksida dastlabki 
50 ta davlat qatoriga kirishni nazarda tutadi. 

Yuqoridagi natijalar asosida DXSHning texnologik davrdagi mohiyati uch 
qatlamda ifodalanadi: (1) raqamli infratuzilma DXSHsi (maʼlumotlar markazlari, 
tarmoqlar, energiya saqlash); (2) raqamlashtirilgan DXSH hayotiy sikli (elektron 
platforma, real vaqtda monitoring, ochiq maʼlumotlar, “raqamli egizak”lar);  
(3) innovatsion hamkorlik (texnoparklar, SI laboratoriyalari, universitet–sanoat–
davlat konsorsiumlari). 3-jadvalda klassik va raqamli davr DXSHning farqlari 
berilgan. 

3-jadval 
Klassik va raqamli davr DXSHning qiyosiy xususiyatlari 

Mezon Klassik DXSH Raqamli davr DXSH (taklif 
etilayotgan model) Amaliy oqibat 

Asosiy obyekt Jismoniy aktiv (yoʻl, 
bino, tarmoq) 

Jismoniy + raqamli aktiv, 
maʼlumot, dasturiy taʼminot 

Maʼlumotga kirish va 
egalik huquqi 
shartnomada 

belgilanadi 

Shartnoma 
muddati Odatda 20–30 yil, qatʼiy 

Modulli: qisqaroq asosiy 
muddat va texnologik 

yangilanish (tech-refresh) 
bandlari 

Eskirish xatari 
kamayadi 

Mezon Klassik DXSH Raqamli davr DXSH (taklif 
etilayotgan model) Amaliy oqibat 

Asosiy xatarlar Qurilish, talab, valyuta 
Texnologik eskirish, 

kiberxavfsizlik, maʼlumotlar 
himoyasi, talab 

Risk-matritsa 
kengayadi 

Toʻlov 
mexanizmi 

Tarif yoki mavjudlik 
uchun toʻlov 

Natija va xizmat sifatiga (SLA, 
KPI) bogʻliq, ochiq maʼlumotga 

asoslangan toʻlov 

Shaffoflik va VfM 
nazorati 

Monitoring Davriy hisobot Elektron platforma, real vaqtda 
kuzatuv, raqamli egizak 

Faol boʻlmagan 
loyihalar tez 
aniqlanadi 

Davlat roli Buyurtmachi va kafil 
Hamkor, ekotizim 

tashkilotchisi, maʼlumotlar 
regulyatori 

Institutsional 
salohiyat talab etiladi 

Moliyalash Bank krediti, byudjet 
Loyiha moliyasi + rivojlanish 

banklari + gap funding + 
venchur kapitali 

Xatarlarni boʻlib 
moliyalash 

 

Manba: muallif tomonidan 3.1–3.3-boʻlimlar natijalari asosida ishlab chiqilgan (konseptual taklif). 
 

Tadqiqot natijalari DXSH adabiyotidagi asosiy xulosani — natijalar 
kontekstga bogʻliqligi va institutsional sifat hal qiluvchi ekanini (Hodge & Greve, 
2007; Roehrich et al., 2014) — texnologik sohada tasdiqlaydi, ammo uni yangi 
darajaga olib chiqadi: raqamli aktivlarda muddat va moslashuvchanlik xatarlarni 
taqsimlash kabi muhim loyiha parametriga aylanadi. Tranzaksion xarajatlar 
nuqtai nazaridan (Williamson, 1985), texnologiya tez almashganda 
shartnomaning “nomukammalligi” kuchayadi; shuning uchun yangilanish 
bandlari, ochiq standartlar va qayta muzokaralar qoidalari DXSHning ajralmas 
qismi boʻlishi lozim. Xart (2003) argumenti raqamli xizmatlar sifatini oldindan 
toʻliq belgilash qiyinligini koʻrsatadi, bu esa natijaga bogʻliq KPI va mustaqil audit 
zaruratini kuchaytiradi. 

Oʻzbekiston uchun asosiy xulosa shundaki, DXSH instrumenti sifatida 
hozircha energetika va transport yirik bitimlari bilan ifodalanadi, raqamli 
yoʻnalish esa (maʼlumotlar markazlari, SI) asosan xususiy investitsiya va 
rivojlanish banklari hamkorligida shakllanmoqda. Reyestrdagi faol boʻlmagan 
sheriklar ulushi (44 foiz) esa loyihalarni dastlabki saralash va monitoring sifatiga 
eʼtibor qaratishni talab qiladi. Bu holat ilgari surilgan gipotezani qisman 
tasdiqlaydi: modulli shartnomalar, natijaga asoslangan KPI va gibrid moliyalash 
risklarni kamaytirishi mantiqiy va xalqaro tajribaga mos, biroq uning miqdoriy 
samarasini Oʻzbekiston loyihalari boʻyicha batafsil maʼlumot yigʻilgach, 
ekonometrik usullar bilan tekshirish zarur. 

Natijalarga asoslanib, siyosat va amaliyot uchun quyidagi tavsiyalar beriladi 
(raqamli davr DXSHning beshta loyihalash tamoyili): 

Modulli shartnoma va texnologik yangilanish: raqamli aktivlar uchun asosiy 
muddatni qisqartirish, har bir bosqichda texnologiyani yangilash va narxni qayta 
koʻrib chiqish bandlarini kiritish; 

Maʼlumotga asoslangan KPI: toʻlovlarni xizmat sifati, ish vaqti (uptime) va 
foydalanuvchi koʻrsatkichlariga bogʻlash, maʼlumotlarni davlatga ochiq tizimda 
taqdim etish majburiyatini belgilash; 

DXSH hayotiy siklining toʻliq raqamlashuvi: elektron platformani tajriba 
bosqichidan doimiy tizimga oʻtkazish, 900 ta amaldagi loyiha boʻyicha 
hisobotlarni yagona maʼlumotlar bazasiga integratsiyalash va faol boʻlmagan 
sheriklarni erta aniqlash; 

Gibrid moliyalash: rivojlanish banklari, davlatning daromadlilik tirqishini 
moliyalashtirishi (VGF) va mavjudlik uchun toʻlovlarni birga qoʻllash; ijtimoiy 
hamda kichik loyihalarni paketlab (bundling) yirik investorlar uchun jozibador 
qilish; 

Maʼlumotlar boshqaruvi va kiberxavfsizlik: risk-matritsada kiberxavfsizlik, 
maʼlumotlarni saqlash joyi va hajmi, tizimdan chiqish (exit) rejasi masalalarini 
aniq taqsimlash. 

Ishda ikkilamchi maʼlumotlar ishlatildi va Oʻzbekiston boʻyicha faqat bitta 
chorak tahlil qilindi. Kelgusida (a) bir necha yillik reyestr maʼlumotlari asosida 
loyihalar muvaffaqiyatini ekonometrik baholash, (b) maʼlumotlar markazlari va 
keng polosali tarmoqlar uchun VfM metodologiyasini ishlab chiqish, (c) hududiy 
(jumladan, Xorazm viloyati) darajada raqamli DXSH imkoniyatlarini baholash 
maqsadga muvofiq. 

 
XULOSA  
Tadqiqot texnologiyalar va innovatsiyalar davrida DXSHning mohiyati 

“xususiy mablagʻni jalb etish” bilan cheklanmasligini koʻrsatdi: u texnologik xatar 
va investitsiyani uzoq muddatli, natijaga asoslangan shartnoma orqali 
taqsimlovchi institutsional mexanizm boʻlib, texnologiya ham obyekt, ham 
boshqaruv vositasiga aylanmoqda. Jahon bankining maʼlumotlariga koʻra  
2024-yilda past va oʻrta daromadli mamlakatlarda PPI hajmi 15,6 foizga oshib 
100,7 mlrd dollarga yetdi, AKTda esa loyihaning oʻrtacha hajmi taxminan  
2,5 barobar kattalashdi — bu kuchli tayyorgarlik va moliyalash salohiyatini talab 
qiladi. 

Oʻzbekistonda 2026-yil I chorakda imzolangan 547,2 mln dollarlik DXSH 
bitimlarining 89,7 foizi energetika va transportga toʻgʻri keldi, monitoring 
qilingan loyihalarning 44 foizida xususiy sherik faoliyat yuritmaydi. Shu bois 
taklif etilgan uch qatlamli model va beshta loyihalash tamoyili (modulli 
shartnoma, maʼlumotga asoslangan KPI, raqamlashtirilgan hayotiy sikl, gibrid 
moliyalash, maʼlumotlar boshqaruvi) DXSHni raqamli iqtisodiyot ehtiyojlariga 
moslashtirish, byudjetning shartli majburiyatlarini cheklash va investitsion 
jozibadorlikni oshirish uchun amaliy asos boʻla oladi. 

